
Mamma ætlar að sofna



Seztu hérna hjá mér,

systir mín góð.

Í kvöld skulum við vera

kyrrlát og hljóð.




Í kvöld skulum við vera

kyrrlát af því,

að mamma ætlar að reyna að sofna

rökkrinu í.




Mamma ætlar að sofna.

Mamma er svo þreytt.

—Og sumir eiga sorgir,

sem svefninn getur eytt.




Sumir eiga sorgir,

og sumir eiga þrá,

sem aðeins í draumheimum

uppfyllast má.




Í kvöld skulum við vera

kyrrlát og hljóð.

Mamma ætlar að sofna,

systir mín góð.





 [...]




Litla kvæðið um litlu hjónin




Við lítinn vog, í litlum bæ

er lítið hús.

Í leyni inni í lágum vegg 

er lítil mús.

Um litlar stofur læðast hæg

og lítil hjón,

því lágvaxin er litla Gunna

og litli Jón.




Þau eiga lágt og lítið borð

og lítinn disk

og litla skeið og lítinn hníf

og lítinn fisk

og lítið kaffi, lítið brauð

og lítil grjón,

því lítið borða litla Gunna 

og litli Jón.




Þau eiga bæði létt og lítil

leyndarmál,

og lífið gaf þeim lítinn heila

og litla sál.

Þau miða allt sitt litla líf

við lítinn bæ

og lágan himinn, litla jörð

og lygnan sæ.




Þau höfðu lengi litla von

um lítil börn,

sem léku sér með lítil skip

við litla tjörn,

en loksins sveik sú litla von

þau litlu flón,

og lítið elskar litla Gunna

hann litla Jón.





 [...]




Að Þingvöllum 930–1930

 [...]

II


Þú mikli, eilífi andi,

sem í öllu og alls staðar býrð,

þinn er mátturinn, þitt er valdið,

þín er öll heimsins dýrð.

Þú ríktir frá upphafi alda,

ert allra skapari og skjól,

horfir um heima alla,

hulinn myrkri og sól.

Frá því hin fyrsta móðir

fæddi sinn fyrsta son,

varst þú í meðvitund manna

mannkynsins líf og von.

Allt lifandi lofsyngur þig,

hvert barn, hvert blóm,

þó enginn skynji né skilji

þinn skapandi leyndardóm.

Við altari kristinnar kirkju,

við blótstall hins heiðna hofs

er elskað, óskað og sungið

þér einum til lofs,

því dýpst í djúpi sálar

er hugsunin helguð þér.

Þú gefur veikum vilja

og vit til að óska sér. 

Hver bæn er bergmál af einni

tilfinningu og trú.

Allt lofsyngur lífið,

og lífið er þú,

þinn mikli, eilífi andi,

sem í öllu og alls staðar býrð.

Þinn er mátturinn, þitt er ríkið,

þín er öll heimsins dýrð. 

